
Senada  Bil. 378 l Ogos 2013 l 1 

senada
B U L E T I N  U N I V E R S I T I  K E B A N G S A A N  M A L A Y S I A

BIL. 378 l ISBN 0128-1742 l Ogos 2013

The National University 
of Malaysia

www.ukm.my

Halaman 6 Halaman 8 Halaman 16

UKM Tubuh Hospital 
Kanak-kanak Pertama 
Malaysia

Sultan Johor Melawat 
Pusat Penyelidikan 
UKM

Muda Mudi Diingatkan 
Tidak Perlekeh Pejuang 
Lemerdekaan

Mengilham Harapan
Mencipta Masa Depan

KTAHMS Perkukuh 
Pembangunan Langkawi



2 l Senada Bil. 378 l Ogos 2013

Dari Mata 
Turun ke

Hati

Prof. Tan Sri Dato’ Seri Dr. Sharifah Hapsah
Syed Hasan Shahabudin
Naib Canselor

Pengurusan Universiti

Naib Canselor
Prof. Tan Sri Dato’ Seri Dr. Sharifah Hapsah 
Syed Hasan Shahabudin  

Timbalan-timbalan  Naib Canselor 
Prof. Dato’ Dr. Noor Azlan Ghazali 
(Hal-ehwal Akademik dan Antarabangsa)

Prof. Dato’ Ir. Dr. Othman A. Karim 
(Hal-ehwal Pelajar dan Alumni)

Prof. Dato’ Dr. Rahmah Mohamed 
(Hal-ehwal Penyelidikan dan Inovasi)

Prof. Dato’ Dr. Saran Kaur Gill 
(Hal-ehwal Jaringan Industri dan Masyarakat)

Pendaftar
Puan Asmahan Musa (Pemangku)

Bendahari
Hj. Mohd. Abdul Rashid Mohd. Fadzil

Ketua Pustakawan
Hj. Abu Bakar Maidin

Editorial

Prof. Madya Dr. Norzalita Abdul Aziz • Ketua Editor
Abd. Razak Hussin • Timbalan Ketua Editor
Datuk Ahmad Rejal Arbee • Editor Bersekutu’
Datin Saadah Hj. Jaffar • Editor Bersekutu
Saiful Bahri Kamaruddin • Editor Bersekutu
Nastura Nasir • Editor
Nur Syafawati Kahar • Penolong Editor

Pengeluaran

Anthony Ulek Anak Jeti • Senada elektronik
Unit Foto PKK • Fotografi
Sharmiza Zan • Pereka 
PKK • Pengedaran

SENADA elektronik boleh dicapai di: 

http://www.ukm.my/pkk

Sidang Pengarang SENADA amat mengalu-alukan sumbangan 
daripada Fakulti/Institut/Pusat/Bahagian untuk diterbitkan di 
ruangan-ruangan tetap, berita semasa mahupun rencana yang 
berkaitan dengan urusan keilmuan dan aktiviti Universiti. Sila 
hantarkan bahan-bahan tersebut kepada:

Editor SENADA
Pusat Komunikasi Korporat (PKK)
Universiti Kebangsaan Malaysia
43600 UKM Bangi, Selangor Darul Ehsan
Tel: 8921 5151 / 8921 5052. Faks: 8921 4097
mel-e: pkk@ukm.my

Bulan Ramadhan bulan yang mulia
Bulan Kemerdekaan disambut bersama
Sangat bertepatan semua meraikannya
Sebagai generasi yang mengenang jasa

Ibu dan bapa yang telah pergi
Memperjuang kemerdekaan tak berbelah bagi
Harta sendiri sanggup diberi
Mempertahan kedaulatan ibu pertiwi 

Maka di atas bahu kita semua
Jatuh tanggungjawab memeliharanya
Kemerdekaan  terlalu tinggi nilainya
Untuk diabai dan tidak dijaga

Ancaman fizikal dan mental berleluasa
Peristiwa Lahad Datu memperingati kita
Internet pula mempengaruhi minda
Harus ditangani dengan bijaksana

Erti kemerdekaan mestilah difahami
Kebebasan sebenar bukan sekadar jasmani
Malah pemikiran, kejiwaan dan emosi
Melandasi semangat kemerdekaan yang sangat suci

Semangat kemerdekaan mengukuh nilai kenegaraan 
Cintakan negara menjadi keutamaan
Demi mempertahan negara sanggup berkorban
Membangun negara sumbangan diketengahkan

Mahasiswa pewaris bangsa 
Suburkan kemerdekaan di hati dan jiwa
Kepada nusa perkukuhkan cinta
Maruah dan harga dirinya terus dibela

Penuhkan ilmu di dada
Teguhkan iman dengan bertaqwa
Yakin, berani dan bijaksana
Mempengaruhi minda di luar sana

Penubuhan UKM mercu tanda
Perjuangan kemerdekaan sudah lama bermula
Pendidikan adalah asas minda merdeka
Bahasa Kebangsaan jiwa bangsa

Agenda besar kepada universiti kebangsaan
Mencipta kecemerlangan dalam semua lapangan
Teras utama yang dijadikan landasan
Membina negara bangsa disegani dan ditauladan



Senada  Bil. 378 l Ogos 2013 l 3 

Hati

Pusat Penyelidikan Langkawi 
(PPL) Universiti Kebangsaan 

Malaysia (UKM) secara rasminya 
telah dinamakan sebagai Kampus 
Tuanku Abdul Halim Mu’adzam Shah 
(KTAHMS).

Ia diperkenankan oleh Seri Paduka 
Baginda Yang DiPertuan Agong, 
Tuanku Abdul Halim Mu’adzam 
Shah ketika majlis perasmian yang 
berlangsung pada 11 Ogos di sana 
yang lalu. 

Tuanku Abdul Halim berkenan 
berangkat ke Majlis itu bersama Yang 
DiPertuan Besar Negeri Sembilan 
Darul Khusus, Tuanku Muhriz Ibni 
Almarhum Tuanku Munawir yang juga 
Canselor UKM serta Yang Teramat 
Mulia, Tunku Panglima Besar Kedah, 
Dato’ Seri Diraja Tan Sri Tunku Puteri 
Intan Safinaz Tuanku Sultan Haji 
Abdul Halim.

Baginda kemudian meluangkan 
masa melawat galeri PPL yang 
menempatkan pelbagai bahan pameran 
berkaitan alam semesta Langkawi.
Baginda disertai 700 hadirin telah 
memeriahkan acara yang diadakan 
serentak dengan Majlis Sambutan Hari 
Raya AidilFitri UKM di Pantai Kok. 
Majlis dianjurkan oleh Institut Alam 
Sekitar dan Pembangunan, (LESTARI) 
UKM.

Naib Canselor UKM, Prof. Tan Sri 
Dato’ Seri Dr. Sharifah Hapsah Syed 
Hasan Shahabudin berkata komitmen 
UKM kepada penyelidikan di 
Langkawi adalah tinggi dan berterusan.

UKM Perkukuh
Pembangunan Langkawi
Oleh: Saiful Bahri Kamaruddin  
Foto: Shahiddan Saidi

Berucap diupacara itu beliau 
menyifatkan usaha memasyarakatkan 
ilmu sebagai satu daripada peranan 
penting PPL yang merupakan 
sebahagian daripada Kampus Tuanku 
Abdul Halim Mu’adzam Shah.
Kompleks PPL mula dibina pada 
tahun 2009 dan siap sepenuhnya pada 
penghujung tahun 2011.

Matlamat penubuhannya adalah untuk 
menjadi pusat kecemerlangan 
penyelidikan berasaskan sumber alam 
bagi tujuan pembangunan lestari yang 
mendorong sektor ekopelancongan.

Ia juga menjadi pusat penyelidikan 
yang mendukung kajian dasar bagi 
menggalakkan pelancongan dan 
pemuliharaan sumber warisan alam 
selain berperanan sebagai pusat 
penyelarasan penyelidikan yang 
berkaitan dengan pembangunan 
sumber alam secara lestari.

Penyelidikan pelbagai kepakaran 
diusahakan selain mempelopori 
pendekatan pembangunan lestari 
untuk ekopelancongan Langkawi.
Penyelidikan tersebut mengenal pasti 
dan menciri sumber tabii bernilai 

Tuanku Abdul Halim berucap sewaktu majlis perasmian

tinggi serta mencadangkan konsep 
pembangunannya untuk dijadikan 
kawasan ekopelancongan.

Ia juga menyediakan penyelidikan 
pelbagai bidang secara berterusan yang 
boleh dimanfaatkan oleh pembuat 
dasar mengenai Langkawi.

PPL mempunyai jaringan antarabangsa 
yang luas termasuk bekerjasama 
dengan pusat-pusat penyelidikan 
di enam benua. Antaranya ialah 
UNESCO Expert Group of  Geopark 
Initiative melalui Earth Science 
Division, UNESCO Geological Survey 
Austria dan Joint Nature Conservation 
Committee, Britain.

Pertubuhan Pendidikan, Saintifik 
dan Kebudayaan Pertubuhan 
Bangsa-Bangsa Bersatu (UNESCO) 
mengiktiraf  Langkawi sebagai sebuah 
GeoPark, iaitu satu kawasan geografi 
di mana warisan alam dilindungi secara 
holistik bagi memuliharanya secara 
lestari.

Sebagai pusat penyelidikan, PPL juga 
berfungsi sebagai stesen kajian pasca 
siswazah dan pendidikan.

Sumber asli dan alam sekitar pulau 
itu juga dilindung demi kepentingan 
warisan alam. Jurnal dan buku-buku 
juga diterbit oleh penyelidik PPL 
manakala beberapa projek yang 
dimulakan tahun lalu sedang berjalan.

Perbadanan Kemajuan Langkawi 
(LADA) dan Kerajaan menyokong 
usaha untuk mengenal pasti tanah dan 
kawasan pantai di Langkawi untuk 
pemuliharaan supaya menjadi warisan 
alam tabii pulau itu.

LADA ditubuhkan oleh Kerajaan 
Persekutuan untuk merancang dan 
menggalak serta melaksanakan 
pembangunan Langkawi.

Taunku Mukhriz dan Tuanku Abdul Halim bemesra di Majlis Hari raya yang turut diadakan 
di PPL pada hari itu

Para jemputan dari UKM

Pulau Langkawi harus 
menggunakan kedudukannya 

berhampiran dengan China, India dan 
Indonesia untuk membangunkan lagi 
ekonominya.

Timbalan Naib Canselor (Akademik 
dan Antarabangsa) Universiti 
Kebangsaan Malaysia (UKM), Prof. 
Dato’ Dr. Noor Azlan Ghazali 
berkata Langkawi mempunyai potensi 
untuk meningkatkan pertumbuhan 
ekonominya kerana kedudukannya 
dalam radius penerbangan lima jam 
dari negara-negara itu.

Sektor swasta di India dan China 
bersedia untuk mencari peluang 
pelaburan dan rekreasi di lokasi-
lokasi yang tidak jauh dari pangkalan 
mereka, katanya pada sidang akhbar 
selepas perasmian Pusat Penyelidikan 
Langkawi dan pengumuman nama 
baru Kampus Tuanku Abdul 
Halim Mu’adzam Shah, oleh Yang 
Di Pertuan Agong Tuanku Abdul 
Halim Mu’adzam Shah. Timbalan 
Pengarah Institut Alam Sekitar dan 
Pembangunan (LESTARI) dan 

Potensi 
Pembangunan Ekonomi 
Oleh: Saiful Bahri Kamaruddin  
Foto: Shahiddan Saidi

pengerusi pusat itu, Prof. Dr. Che 
Aziz Ali dan ketua penyelidikan 
(sumber biologi dan marin), Prof. 
Madya Dr. Norhayati Ahmad turut 
hadir.

Prof. Noor Azlan berkata era 
kebangkitan Asia kini memperlihatkan 
pelabur dan pelancong lebih tertarik 
kepada rantau ini berbanding dengan 
kawasan di luar benua Asia dan 
menyarankan pihak berkuasa memberi 
tumpuan kepada usaha memaparkan 
hanya beberapa tarikan pelancong 
sahaja untuk bersaing dengan 
Indonesia dan Thailand.

Kedah yang sedang cuba untuk 
menarik lebih ramai pelancong dan 
bersaing dengan Bali atau Phuket 
perlu memberi fokus kepada sesuatu 
yang unik mengenai Langkawi yang 
negara-negara lain tidak mempunyai 
umpamanya sumber asli serta flora dan 
faunanya. Strategi yang lebih tertumpu 
diperlukan untuk menjenamakan pulau 
itu secara menyeluruh dan bukan cuba 
untuk memaparkan terlalu banyak 
tarikan untuk memenuhi cita rasa 

semua pelancong. Strategi ini perlu 
tertumpu kepada usaha meningkatkan 
pendapatan rakyat tempatan, 
kelestarian sumber asli dan rancangan 
yang merangkumi seluruh masyarakat.

Beliau mencadangkan Taman 
Geoforest Kilim digunakan bagi 
penduduk tempatan yang berminat 
untuk mengambil bahagian dalam 
usaha UKM membantu masyarakat 
setempat meningkatkan pendapatan 
mereka dengan menjadi pemandu 
pelancong.

Taman Geoforest Kilim adalah zon 
pelancongan yang paling popular 
di Langkawi, gugusan kepulauan 
yang terdiri daripada 99 buah pulau 
tropika. Ketiga-tiga taman Geoforest 
yang dipelihara adalah Gunung 
Machinchang, Teluk Datai dan Air 
Terjun Telaga Tujuh. Usaha itu juga 
membolehkan UKM memenuhi 
matlamat pembangunan lestari 
menerusi penyertaan rakyat, kata Prof. 
Noor Azlan. 

Taunku Mukhriz dan Tuanku Abdul Halim bemesra di Majlis Hari raya yang turut diadakan 
di PPL pada hari itu

Para jemputan dari UKM

Dato’ Dr. Noor Azlan Ghazali

Universiti Kebangsaan Malaysia 
(UKM) sekali lagi mencipta 

sejarah negara dengan pelancaran 
projek Hospital Pakar Kanak-Kanak 
pertama negara.

Hospital kanak-kanak itu dinamakan 
Hospital Pakar Kanak-Kanak 
PERMATA (HPKKP) UKM dan 
merupakan cetusan idea isteri Perdana 
Menteri Datin Sri Rosmah Mansor.
Persiapan projek itu bermula sejak 
bulan Mei 2010 dan mengambil  masa 
3 tahun dengan penubuhan sebuah 
Jawatankuasa Induk Penubuhannya 
yang di ketuai Naib Canselor 
UKM, Profesor Tan Sri Dato’ Seri 
Dr Sharifah Hapsah Syed Hasan 
Shahabudin.

Dalam ucapan alu-aluannya di majlis 
pecah tanahnya hari ini, Prof  Sharifah 
Hapsah berkata seramai 80 orang 

Hospital Pakar Kanak-kanak 
Pertama Malaysia
Oleh: Saiful Bahri Kamaruddin  
Foto: Shahiddan Saidi

pakar pelbagai bidang pediatrik, surgeri 
pediatrik, sokongan klinikal dan bukan 
klinikal telah memberi pandangan 
pelaksanaan projek itu.

Badan petugas penubuhan hospital 
itu telah mendapatkan maklum balas 
dan penyertaan dari semua pihak 
berkepentingan terutama kanak-kanak 
dan ibu-bapa.

Ahlinya turut melawat tiga hospital 
kanak-kanak terkemuka di Amerika 
Syarikat, Britain dan Australia untuk 
memastikan projek HPKKP itu 
nantinya bertaraf  antarabangsa.

Falsafah dan konsep HPKKP 
menjurus kepada memberi 
perkhidmatan dan rawatan 
berkonsepkan mesra kanak-kanak, 
mengurangkan stres dan trauma 
kepada pesakit dan keluarga serta 

menyediakan persekitaran yang 
menyenangkan kanak-kanak dan 
keluarga.

Ia juga memastikan tahap keselamatan 
yang tinggi untuk pesakit, penjaga, ibu-
bapa serta kakitangan.

Prof. Sharifah Hapsah berkata 
HPKKP menggunakan peralatan yang 
canggih dengan kos rawatan yang 
tidak membebankan, mengamalkan 
perawatan holistik untuk semua pesakit 
dengan memastikan pengalaman 
pembelajaran dan rawatan yang 
menyeronokkan untuk pesakit dan 
keluarga.

 HPKKP juga mempraktikkan 
teknologi hijau dan mesra alam, 
memberi penekanan kepada 
penyelidikan dan perkembangan 
perubatan serta mengambil berat akan 
kebajikan dan keselesaan staf.

Ciri-ciri istimewa ruang HPKKP 
adalah setara dengan Hospital Kanak-
Kanak bertaraf  dunia. Contohnya 
pesakit dalam sesebuah wad diberikan 
bilik individu yang dilengkapkan 
dengan keperluan untuk ibu bapa.
Setiap bilik mempunyai ruang 
pandang-luar sebagaimana juga tempat 
menunggu.

Hospital itu juga menyediakan taman 
bunga dan permainan di dalam dan 
luar bangunan dengan setiap ruangnya 
dibina dengan mengguna cahaya alam 
secara optima.

Sebahagian pesakit, ibu bapa dan petugas hoospital melohat replika bangunan hospital yang bakal 
dibina

Universiti Kebangsaan Malaysia 
(UKM) telah melancarkan Pusat 

Kesihatan Komunitinya di Teluk 
Intan untuk memberi khidmat kepada 
masyarakat setempat.

Pusat itu telah dirasmikan oleh 
Pemangku Sultan Perak Darul 
Ridzuan, Raja Dr. Nazrin Shah Ibni 
Sultan Azlan Muhibbudin Shah. Ia 
akan dijadikan tempat penempatan 
pelajar tahun akhir perubatan UKM 
untuk berkhidmat kepada masyarakat.

Berucap di upacara pelancarannya, 
Naib Canselor UKM, Prof. Tan Sri 
Dato’ Seri Dr. Sharifah Hapsah Syed 
Hasan Shahabudin berkata kehadiran 
UKM di Teluk Intan bukanlah sebagai 
sebuah menara gading yang terpisah 
daripada rakyat tetapi adalah untuk 
menjadi sebuah pusat yang berkhidmat 
kepada masyarakat.

Beliau berkata bahawa di mana sahaja 
UKM bertapak untuk menjalankan 
penyelidikan hasil yang ditemuinya 
akan dicurahkan kepada masyarakat 
setempat bagi meningkatkan kualiti 
hidup mereka.

Pusat Kesihatan itu berhasrat untuk 
meningkatkan kualiti kesihatan 
penduduk setempat melalui ceramah 
dan rawatan intervensi dan berusaha 
untuk memupuk gaya hidup sihat di 
kalangan masyarakat di situ, tambah 
beliau.

Pusat itu dilengkapi dengan 
kemudahan khusus untuk warga 

Pusat Kesihatan Komuniti 
di Teluk Intan
Oleh: Shahfizal Musa  
Foto: Ikhwan Hashim & Shahiddan Saidi

emas bagi membolehkan mereka 
itu mendapat manfaat dari saringan 
perubatan, terapi dan kempen 
kesihatan yang komprehensif  untuk 
meningkatkan kualiti hidup warga 
tua. Antara kempen tersebut adalah 
mengenai penjagaan sendi dan tulang 
belakang.

Prof. Sharifah Hapsah berkata ia 
sebenarnya adalah lebih daripada 
sekadar pusat kesihatan tetapi akan 
membawa kepakaran yang terbaik 
dalam bidang perubatan dari UKM 
kepada masyarakat tempatan.

Pusat tersebut akan menempatkan 
pengetahuan perubatan yang terbaik 
dari empat fakultinya iaitu Fakulti 

Perubatan, Sains Kesihatan, Pergigian 
dan Farmasi untuk manfaat penduduk 
setempat.

Ia juga adalah untuk memberi peluang 
kepada pelajar perubatannya menimba 
pengalaman berhadapan dengan 
masalah perubatan di dunia sebenar.
Pada masa yang sama mereka diharap 
dapat memupuk ciri yang boleh 
mentransformasikan pengamal 
perubatan biasa menjadi seorang 
doktor yang baik. Mereka dapat belajar 
dengan mendengar dan mendalami 
masalah pesakit sebagai seorang insan 
dan memberikan rawatan yang khusus 
kepada pesakit yang mempunyai 
keperluan dan nilai yang berbeza dari 
apa yang pelajar sendiri selalu alami.

Pusat Kesihatan disediakan bagi meningkatkan kualiti hidup masyarakat

Sultan Johor, Sultan Ibrahim 
Ismail Ibni Al-Marhum Sultan 

Iskandar berkenan berangkat melawat 
Pusat Penyelidikan Ekosistem Marin 
(EKOMAR) Universiti Kebangsaan 
Malaysia (UKM) baru-baru ini sebagai 
sebahagian daripada kunjungannya 
melalui program Kembara Mahkota 
Johor.

Sultan Johor Melawat 
EKOMAR di Mersing
Oleh: Saiful Bahri Kamaruddin  
Foto: Shahiddan Saidi

Baginda mengetuai rombongan 
khas Kembara Mahkota Johor yang 
terdiri daripada 25 orang penunggang 
motosikal berkuasa tinggi bersama 
beberapa orang tokoh korporat, orang 
kenamaan, serta ketua-ketua jabatan di 
Johor.

Baginda disambut oleh Naib Canselor, 
Prof. Tan Sri Dato’ Seri Dr. Sharifah 

Hapsah Syed Hasan Shahabudin dan 
Ketua EKOMAR, Dr. Shahriman 
Mohd Ghazali.

Fakulti Sains dan Teknologi 
(FST) menubuhkan EKOMAR untuk 
menjalankan penyelidikan berkaitan 
ekosistem marin dan sumber di 
kawasan pesisir pantai timur Johor.
Sultan Ibrahim berkenan meluangkan 

Dr. Shariman (kanan) sedang memberi penerangan kepada Sultan Johor

masa satu setengah jam mendengar 
taklimat oleh Dr. Shahriman dan 
melawat galeri pameran khas 
EKOMAR.

Dr. Shahriman berkata pantai timur 
Johor dipilih untuk pusat itu kerana ia 
berada dalam kawasan Pembangunan 
Wilayah Ekonomi Pantai Timur 
(ECER) dan termasuk dalam 
Pembangunan Wilayah Iskandar.
Penyelidik juga bersetuju pantai 
timur Johor amat kaya dengan flora 
dan fauna serta khazanah laut alam 
semesta yang belum diterokai.

EKOMAR telah beroperasi 
sepenuhnya pada Mac 2012 berikutan 
pembelian tanah tepi pantai itu pada 
tahun 2010. Katanya ia bukan sahaja 
memberi manfaat kepada kajian sains 
marin dan sumber alam tetapi telah 
juga menggabungkan pengajian 
dalam bidang pengurusan, sains 
sosial, undang-undang laut dan 
kejuruteraan.

Pusat itu bertujuan menjadi 
suatu platform yang penting 
bagi meningkatkan pengetahuan 
dan kesedaran awam terhadap 
kepentingan ekosistem marin dan 
langkah-langkah kawalan untuk 
pemuliharaan ekosistem marin.

Pasukan penyelidikan EKOMAR 
terdiri daripada penyelidik UKM, 
dari universiti-universiti lain dan 
agensi tempatan seperti Direktorat 
Oseanografi Kebangsaan, Jabatan 
Perikanan dan Taman Laut Malaysia.

Mereka bersetuju dengan rangka kerja 
penyelidikan yang bertujuan untuk 
memelihara dan memulihara sistem 
marin yang bebas pencemaran untuk 
memberi manfaat kepada masyarakat 
setempat khususnya dan negara 
amnya.

 Kembara Mahkota Johor adalah 
cetusan ilham Sultan Ibrahim pada 
2001 ketika menjadi Tengku Mahkota 

Johor. Ia bertujuan 
mendekatkan 
hubungan keluarga 
Diraja Johor dengan 
rakyat negeri itu.

Lantaran keberkesanan 
Kembara Mahkota 
Johor 2001, Sultan 
Ibrahim telah 
mengisytiharkan 
program itu dijadikan 
acara tahunan istana.

Selain mendekatkan 
hubungan antara pihak 
istana dengan rakyat, 
Kembara Mahkota 
Johor juga adalah 
suatu program amal 
bagi menyampaikan 

bantuan dan sumbangan kepada 
golongan yang kurang bernasib baik.

Program itu telah juga dapat 
mempromosikan kawasan  menarik 
bagi menggalakkan pelancongan 
sambil memberi kesempatan kepada 
Sultan untuk meninjau sendiri 
pembangunan yang dilaksanakan 
kerajaan kepada rakyat Johor.
Selain itu Kembara Mahkota Johor 
juga bermatlamat untuk memupuk 

semangat perpaduan di kalangan 
masyarakat berbilang kaum di negeri 
itu.

Kembara Mahkota Johor bukan terhad 
kepada kunjungan dengan motosikal 
berkuasa tinggi sahaja tetapi juga 
menjelajah pulau dengan bot, kereta 
pacuan 4 roda ke kawasan pedalaman 
dan menjelajah perkampungan Orang 
Asli.  

Sultan Johor bersama dengan motosikal berkuasa tingginya
Dr. Shariman (kanan) sedang memberi penerangan kepada Sultan Johor

Sultan menandatangani buku lawatan

Malam Sambutan
Hari Kemerdekaan 2013 UKM



Senada  Bil. 378 l Ogos 2013 l 11 

Malam Sambutan
Hari Kemerdekaan 2013 UKM

Kepantasan Filem 
ISO (International 
Standard Organition

Nota: Sila emelkan gambar-gambar amali 
pembaca berkaitan topik ini ke raaios@
yahoo.com

Sebelum ini dalam siri-siri terdahulu, 
istilah ISO ( International Standard 

Organition) sebelum ini dikenali pada 
filem. ISO ialah, kuasa kepantasan 
filem. Namun setelah wujudnya 
teknologi digital, ISO diletakkan pada 
Imej Sensor (CMOS).
Peranan ISO ialah menetapkan kuasa 
mencerap cahaya ke imej sensor atau 
filem. Jika filem, ISO dibekalkan 
dalam jumlah yang terhad, maka pada 
teknologi kamera digital jumlah ISO 
boleh ditingkatkan mengikut sesebuah 
kamera. Terdapat kamera menyediakan 
ISO bermula 100 hingga 3200. Ada 
pula kamera menyediakan ISO dari 
100 hingga 6400. Angka besar (ISO 
1000) menunjukkan kuasa cerapan 
cahaya lebih pantas. Manakala kuasa 
ISO 100 lebih perlahan.
Ketika menggunakan ISO pada 
kamera digital, kita boleh mengubah 
pada bila-bila masa. Sedangkan pada 
filem, ISO hanya diletakkan pada 
sesebuah filem sahaja. Maka untuk 
mengubah ISO mengikut kehendak 
kita tidak boleh dilakukan, kecuali 
menukar filem yang mempunyai ISO 
yang berbeza. 
ISO berperanan dalam keadaan 

berikut:
Ketika merakam 
gambar dalam 
cahaya rendah maka 
ISO yang tinggi 
perlu digunakan.
Merakam gambar 
model elakkan 
menggunakan ISO 
yang terlalu 
tinggi. Jika 
digunakan  muka 
model akan 
kontras dan 
terdapat Noise 
atau Grain. Jika 
wujud perkara 
tadi maka 
gambar menjadi 
kurang bermutu.
Merakam 
gambar 
pergerakkan 
dalam fotografi 
sukan keperluan 
ISO tinggi perlu 
diamalkan untuk 
memperolehi Shutter Speed yang laju.
Sehubungan dengan itu saya ingin 

mengajak pembaca membuat amali 
dengan menghasilkan gambar yang 
mempunyai perbezaan ISO. Pilih 
seberapa banyak ISO dan lihat 
hasilnya.

Gambarajah ISO (http://www.tocofi.com)

Muzium Lembah Bujang, Kedah. Dengan menggunakan ISO 3200 gambar 
dapat dirakam pada Shutter Speed 1/100 Aperture f4.5. 

56 Tahun Berlalu

Bicara Sarjana

Merdeka! Merdeka! Merdeka! 
Merdeka! Merdeka! Merdeka! 
Merdeka!

Suatu ketika dahulu di stadium keramat

31 Ogos 1957 tarikh yang mesti diingat

Tunku melaungkan dengan penuh semangat

Bergemuruh disambut oleh ribuan rakyat

Mereka setia menanti tiada rasa penat

Maka lahirlah sebuah negara berdaulat

Lima puluh enam tahun kita merdeka

Bebas daripada penjajahan mereka

Hidup dalam zaman yang penuh duka

Sekian lamanya jiwa raga terluka

Walaupun nampak ceria pada muka

Tapi dalam hati kita tidak suka

Kemajuan dicapai dapat dilihat

Bangunan tinggi puluhan tingkat

Kemudahan awam di merata tempat

Makin banyak syarikat korporat

Ekonomi negara berkembang pesat

Di mata dunia kita memang hebat

Orang kita banyak menempa kejayaan

Belayar keliling dunia berseorangan

Di Antartika kita buat penyelidikan

Gunung Everest beberapa kali ditawan

Angkasa lepas kita hantar angkasawan

Angkasapuri ada yang belum kesampaian

Teknologi banyak mengubah kehidupan

Komputer kini sebesar tapak tangan

Telefon pintar bantu urusan harian

Tanpa internet hidup jadi tak keruan

Facebook dan Twitter menambah kenalan

Di YouTube pelbagai aksi jadi sajian

Ramai orang asing datang mencari makan

Bukti di sini banyak peluang pekerjaan

Tapi masih terdapat juga pengangguran

Graduan pilih kerja sepadan kelayakan

Kesian ibu bapa tanggung dah berbulan

Cuba ceburi dalam bidang keusahawanan

Sukan kita disanjung masa dulu

Masuk bertanding menang selalu

Sekarang permainan jadi melulu

Asyik kena belasah bertalu-talu

Nak tonton perlawanan rasa malu

Tindakan segera sangatlah perlu

Ada orang kata dunia ini tanpa sempadan

Tapi nak masuk negara orang kena tahan

Nama ada bin kena jawab banyak soalan

Berjambang berjanggut dikait keganasan

Mungkin kena kena londeh semua pakaian

Ramai masih fobia dengan sesuatu ajaran

Ada antara kita hidup dalam ketakutan

Duduk di rumah takut berlaku rompakan

Keluar rumah takut terkena tembakan

Di jalan raya takut samseng jalanan

Jalan kaki takut jadi mangsa ragutan

Tapi berapa ramai yang takutkan Tuhan?

Biarpun penjajah telah lama pulang

Kesan penjajahan masih belum hilang

Nama mereka ada di jalan bersilang

Pemikiran mereka meresap ke tulang

Tiap tahun mengibar Jalur Gemilang

Union Jack masih ada yang menjulang

Hukum agama ada yang membangkang

Bahasa dan budaya lintang pukang   

Adab dan adat dah masuk longkang

Dahulu bersimpuh kini terkangkang

Kain singkat berbelah di belakang

Makan piza dah tak makan bengkang

Merdeka tidak terus jadi maju

Masih jauh lagi hendak dituju

Tiada jalan pintas yang laju

Di badan sendiri diukur baju

Ikut acuan yang kita setuju

Capai wawasan kita peneraju

Elak dari berulang sejarah

Tak rela lagi kita dijajah

Bersatu kita berdiri megah

Berjuang kita dengan gagah

Bertahan kita hingga rebah

Demi tanah tumpahnya darah

Nasri Nasir
Fakulti Kejuruteraan dan Alam 
Bina
3:47 pm l 9 Ogos 2013

Remaja  abad ke-21 patut 
berwaspada terhadap  serangan 

bukan fizikal terhadap negara melalui 
internet.

Prof. Tan Sri Dato’ Seri Dr. 
Sharifah Hapsah Syed Hasan 
Shahabudin berkata maklumat 
yang disalurkan melalui alam 
siber boleh merosakkan 
kewarganegaraan, budaya, 
tradisi dan agama di Malaysia.

Naib Canselor Universiti 
Kebangsaan Malaysia 
(UKM)  membuat teguran itu 
dalam ucapan beliau  ketika 
melancarkan Sambutan Bulan 
Kemerdekaan Peringkat UKM 
2013 pada 1 Ogos yang lalu

“ Belia perlu kuat dan 
matang apabila menerima 
dan menganalisis infomasi 
yang mereka dapati di dalam 
internet. Jangan terlalu 
senang dipengaruhi, tergoda 
dan terpedaya dengan sudut 
pandang orang lain dan 
kemudiannya anda pula menjadi 
jurucakap untuk mereka,”  tegas 
Naib Canselor.
Prof. Sharifah Hapsah memberi 
amaran kepada generasi  “Y” agar  
tidak mudah dipergunakan pihak lain 
sehingga menjadi pengkhianat kepada 
legasi dan warisan masyarakat dan 
tanah air mereka sendiri.

Beliau mengingatkan bahawa jika 
penaklukkan secara fizikal boleh 
berlaku pada zaman moden ini, seperti 
yang berlaku di Lahad Datu, bermakna 
pencerebohan bukan fizikal seperti 

Remaja Perlu Awasi Serangan Baru 
Oleh: Nurul Haziqah Abdul Halim  
Foto: Izwan Azman

khabar angin yang menimbulkan 
gangguan, hasutan dan juga rusuhan 
boleh dicapai melalui dunia tanpa had, 
iaitu media sosial.

Menurut beliau remaja sekarang  
tidak pernah mangalami penjajahan 
secara fizikal, dimana musuh datang 
dan menyerang tanah air.  Mereka 
perlu menghargai dan bersyukur 
dengan kebebasan yang ada sekarang, 
kerana ramai telah terkoban dalam 
menjadikan Malaysia tanah air yang 
merdeka.

“Ramai diantara anda tidak tahu 
suasana dan rasa kemerdekaan 

itu bagaimana, kerana anda tidak 
dilahirkan pada zaman yang penuh 
dengan perjuangan dan kesusahan. 
Lalu anda mengambil ringan 
keamanan dan kestabilan negara 

yang wujud sekarang,”  ujar Prof. 
Sharifah Hapsah.
Beliau menegaskan kepada 
generasi muda betapa pentingnya 
untuk mengingati pengorbanan 
yang telah dilakukan oleh 
nenek-moyang mereka dan juga  
berwaspada dengan ancaman 
pencerobohan bukan fizikal.

Majlis pelancaran 
dilangsungkan  di Foyer Canselori 
dan dihadiri Pengerusi Lembaga 
Pengarah Universiti (LPU), Prof. 
Emeritus Dato’ Dr. Mohamad 
Zawawi Ismail dan juga ahli-ahli 
LPU, kakitangan UKM dan para 
pelajar PERMATApintar.

Prof  Sharifah Hapsah mengiringi 
Dato’ Dr. Mohamad Zawawi 
dalam majlis penyerahan bendera 
kepada Timbalan-timbalan Naib 
Canselor yang mewakili portfolio 
masing-masing.

Majlis telah diserikan 
dengan alunan lagu dan puisi 
patriotik. Puisi bertajuk “Taman 
Merdeka”  disampaikan oleh Mohd 
Diani Kasian. Mohammed Rauzan 
Alwi, atau “Roy”  yang merupakan 
Karyawan Tamu Pusat Kebudayaan 
UKM telah mendendangkan lagu 
“Warisan” dan “Malaysiaku Gemilang” 
sambil  kakitangan UKM dan pelajar 
PERMATApintar mengibarkan Jalur 
Gemilang dengan tinggi dan bangga.  

Gambar hiasan: www.kosmo.com.my

Industri hiburan Korea Selatan 
begitu berjaya di luar negara kerana 

kualiti isi kandungan programnya yang 
tinggi tetapi berharga lebih murah 
berbanding dengan bahan dari Barat.
Seorang ahli akademik Korea Selatan, 
Prof. Madya Dr. Doobo Shim berkata 
kandungan program Korea Selatan 
seperti drama TV adalah setanding 
dengan keluaran dari Barat – kalaupun 
tidak lebih baik - manakala orang Asia 
pula lebih mudah menerima penghibur 
yang ada kesamaan dengan mereka.

Beliau telah menyampaikan syarahan 
bertajuk ‘Korean Wave in Southeast Asia’ 
yang menyorot kepada persoalan 
bagaimana hiburan negaranya 
mencapai kejayaan yang menakjubkan 
di luar negara. Syarahan itu dianjurkan 
oleh Pusat Pengajian Media dan 
Komunikasi Universiti Kebangsaan 
Malaysia (UKM).

Dr. Shim dari Sungshin Women’s 
University berkata persamaan budaya 
dan nilai-nilai Asia memainkan 
peranan yang penting kenapa 
rancangan televisyen dan muzik Korea 
Selatan popular di sini. 

Beliau berkata bahawa budaya Korea 
seperti masyarakat Asia yang lain 
menekankan penghormatan kepada 
orang tua. “Walaupun berbeza 
bahasa, kita berkongsi mentaliti timur 
seperti menghormati ibu bapa dan 
mempunyai masyarakat yang mengikut 
warisan keturunan,” kata Dr. Shim.
“Berdasarkan latar belakang budaya, 
kita saling menerima emosi kita, apa 
yang kita fikir dan apa yang kita rasa 
hingga boleh dikatakan tiada halangan 

Fenomena Hiburan Korea 
Landa Asia Tenggara 
Oleh: Anusha Sandran  
Foto: Shahiddan Saidi

budaya untuk menerima isi kandungan 
program dari Korea”, katanya.

Lebih sedekad yang lalu, Korea Selatan 
dengan jumlah penduduk kira-kira 50 
juta telah menjadi Hollywood Timur 
dan mencipta hiburan untuk berjuta-
juta peminat yang menjangkau dari 
Jepun ke Indonesia. Korea Selatan 
menggunakan istilah ‘Hallyu’ untuk 
menggambarkan fenomena ini. Ia 
merujuk kepada hiburan  ‘Gelombang 
Korea’ yang telah melanda hampir 
setiap negara di rantau ini. Ada yang 
kini merujuk kepada trend ini sebagai 
“HallyuWood”. Dr. Shim pernah 
berkhidmat di National University of  
Singapore (NUS) selama lima tahun 
sebelum kembali ke tanah airnya. 

Beliau berkata faktor-faktor luaran 
yang terbabit dalam pembangunan 
Gelombang Korea di Asia Tenggara 
adalah krisis kewangan tahun 1997 dan 
kemunculan YouTube. Semasa krisis 

kewangan tahun 1997, banyak stesen 
penyiaran  Korea Selatan kekurangan 
wang dan mereka mengambil 
keputusan untuk mengeksport 
program mereka ke negara-negara Asia 
Tenggara.

YouTube, sebuah laman web 
perkongsian video yang dicipta pada 
tahun 2005, pula menjadikan bahan 
hiburan itu lebih mudah untuk 
ditonton di seluruh Asia, dengan 
perkongsian video K-Pop, drama 
Korea dan sebagainya, katanhya.
Semasa sesi soal jawab, Siti Sarah, 
seorang pelajar media dan komunikasi, 
bertanya bagaimana penyanyi 
“Gangnam Style” Psy menjadi popular 
walaupun wajahnya tidak begitu kacak, 
bukan seperti bintang pop Korea 
yang lain. Dr. Shim menjelaskan 
bahawa walaupun Psy seorang yang 
berwajah biasa, muzik yang rancak dan 
pergerakan tarian lucunya menjadikan 
muzik video itu sangat popular. Ia 
mencipta satu trend baru untuk budaya 
K-Pop yang telah menyumbang 
kepada populariti beliau di kalangan 
orang Asia selepas lagu itu dihebahkan 
melalui YouTube pada Julai tahun 
2012.

“Gangnam Style” ialah video YouTube 
pertama yang mencapai satu billion 
tontonan dan kini video yang paling 
banyak ditontoni selepas mengatasi 
lagu “Baby” oleh Justin Bieber.
Turut hadir di majlis syarahan itu 
ialah Pengurus Kualiti Prof. Madya 
Dr. Fauziah Ahmad dan Badrul R.A 
Hassan, pensyarah kanan di Pusat 
Pengajian Media dan Komunikasi.

Gambar hiasan

Menghiburkan penduduk 
kampung dan para pejuang 

negara pada zaman pemerintahan 
Jepun dan di era keganasan anggota 
Parti Komunis Malaya adalah satu-
satunya cara yang artis dan penyanyi 
ketika itu dapat memberi sumbangan 
kepada perjuangan kemerdekaan.
Pelakon dan pelawak veteran, Dato’ 
Aziz Satar menceritakan bagaimana 
beliau dan rakan-rakan artisnya pada 
masa itu, termasuk Allahyarham 
Tan Sri P. Ramlee akan datang 
dari Singapura untuk membuat 
persembahan teater, pertunjukan 
muzik dan nyanyian untuk rakyat 
Malaya terutama di kampung-
kampung.

Dato’ Aziz Satar berkata: “Bagi kami 
artis, ini adalah satu-satunya cara 
yang boleh kami lakukan. Sekurang-

Golongan Muda Usah Perlekeh 
Pejuang Kemerdekaan
Oleh: Nurul Haziqah Abdul Halim   
Foto: Izwan Azman & Raai Osman

kurangnya dengan menghadiri 
pertunjukan yang kami buat, mereka 
akan lupa ketika itu bahawa Malaya 
sedang berada dalam keadaan 
peperangan. Untuk beberapa jam itu 
mereka bergembira dan berhibur”.
Beliau berkata demikian dalam forum 
khas Universiti Kebangsaan Malaysia 
(UKM) pada malam Sambutan 
Ambang Merdeka 2013 sebagai 
sebahagian daripada acara sambutan 
hari kemerdekaan UKM.

Seorang lagi ahli forum bertajuk 
“Perpaduan Kaum Menjamin Kestabilan 
Negara” ialah Pengarah Pusat 
Kepimpinan Tun Fatimah Hashim, 
Prof  Madya Dr Madeline Berma. Ia 
dipengurusikan oleh Prof  Dr Idris 
Zakaria dari Fakulti Pengajian Islam 
(FPI).

Dato’ Aziz Satar teringat bagaimana 
walaupun pada masa itu, orang 
kampung masih mahu membayar 
pertunjukan mereka, namun mereka 
enggan menerimanya.

Beliau berkata persembahan yang 
mereka lakukan adalah satu cara 
mereka berbakti kepada masyarakat 
dan merupakan satu-satunya 
pengorbanan yang boleh mereka 
lakukan kerana mereka bukannya askar 
yang boleh memikul senjata.

Dato’ Aziz Satar teringat pertunjukan 
lucu dan menghiburkan hati 
yang mereka persembahkan 
bersama pelbagai pertunjukan 
lain yang berunsur patriotik 
menyelitkan kenyataan politik untuk 
membangkitkan semangat perjuangan 
kemerdekaan supaya tidak akan pudar.

Beliau juga terkenang suatu peristiwa 
mencemaskan sewaktu bas yang 
mereka naiki untuk balik ke Singapura 
rosak dan berhenti bertentangan 
dengan sebuah bas yang telah terbakar 
ekoran diserang komunis hanya 
beberapa jam sebelum itu.

“Perintah berkurung telah diisytiharkan 
dan orang ramai tidak keluar waktu 
hari gelap kerana takut akan diserang 
dan ditangkap oleh komunis. Ia 
adalah salah satu pengalaman saya 
yang sangat menakutkan. Kami cuba 
untuk membaiki bas tersebut di jalan 
di mana komunis pernah menyerang. 
Tambahan pula ia berlaku pada waktu 
malam,” kata Dato’ Aziz Satar.

Golongan muda perlu diberi kesedaran sejak di usia muda lagi

Panel forum (dari kiri) Dato’ Aziz Satar, Prof. Dr. Idris Zakaria (selaku pengerusi) dan Dr. Madeline Berma

Beliau juga mengenangkan jasa rakan 
karibnya P. Ramlee dan sumbangan 
beliau kepada kemerdekaan Malaysia. 
“P. Ramlee membuat muzik dan 
filem yang sentiasa mempunyai nada 
moral dan pengajaran. Filem-filemnya 
sentiasa ada mesej sama ada politik, 
moral, agama, kekeluargaan atau 
perpaduan dan patriotism.

 “P. Ramlee pernah memberitahu 
saya bahawa beliau akan terus hidup 
1000 tahun lagi dan saya sentiasa 
memberitahunya agar jangan 
bermimpi benda-benda karut. Tetapi 
kini nyata kenyataannya itu benar. 
Beliau terus hidup melalui lagu-lagu 
dan filem-filemnya yang beliau telah 
buat,” kata Dato’ Aziz Satar.

Beliau juga mengingatkan generasi 
muda supaya tidak mengambil ringan 
ketiadaan perang dan huru-hara 
sekarang kerana negara berada dalam 
suasana aman, damai dan berharmoni.

Golongan muda mesti bertarung 
menentang musuh-musuh yang tidak 
lagi menggunakan senjata di medan 
perang tetapi telah menggunakan 
kaedah baru untuk ‘berperang’ melalui 
ruang siber dan media.

“Ketika zaman lalu, usaha mereka 
adalah di medan perang tetapi hari 
ini usaha itu adalah lebih kepada 
pencerobohan mental. Mereka 
menggunakan media dan teknologi 
baru untuk merosakkan minda muda 
mudi hingga sanggup menolak sejarah 
negara dan menghina mereka yang 
telah bertaruh nyawa untuk negara,” 
kata Dato’ Aziz Satar.

“Tidak ada kemenangan tanpa 
pengorbanan dan tiada pengorbanan 
tanpa air mata, tetapi kebebasan 
yang kita nikmati sekarang adalah 
kerana pengorbanan orang-orang 
kita pada zaman dahulu. Jangan cuba 
mencemarkan perjuangan mereka 

dengan melupakan apa yang mereka 
telah korbankan untuk melihat Malaya 
bebas daripada penjajahan,” kata 
pelakon veteran itu.

“Saya berharap bahawa anda semua 
menghargai kemanisan dan kedamaian 
cara hidup kita ini dan saya berharap 
anda ingat bahawa semua kebebasan 
yang kita nikmati, tidak datang 
percuma. Ia amat berharga dan harga 
keamanan adalah pengorbanan”.

Acara diikuti dengan penyerahan 
dan menaikkan Jalur Gemilang oleh 
pelajar-pelajar unit beruniform UKM.
Hadirin kemudiannya menyanyikan 
lagu-lagu patriotik dan mengibarkan 
Jalur Gemilang kecil sementara 
menunggu detik 12 malam. Tepat 
pukul 12 tengah malam, “Negaraku” 
dinyanyikan diikuti dengan tiga 
laungan “Merdeka” diketuai oleh 
Prof. Tan Sri Dato’ Seri Dr. Sharifah 
Hapsah.

Panel forum (dari kiri) Dato’ Aziz Satar, Prof. Dr. Idris Zakaria (selaku pengerusi) dan Dr. Madeline Berma

Kegiatan ceti haram sukar 
disekat atau dibendung jauh 

sekali dapat dihapuskan selagi ada 
lima golongan yang memerlukan 
wang tunai segera seperti mereka 
yang terlibat dalam perniagaan 
haram termasuk penyeludupan, 
perjudian, pelacuran, pengedaran 
arak, dadah dan sebagainya.

Empat lagi golongan yang terlibat 
dan terjerat dalam kegiatan 
meminjam daripada kumpulan 
lebih dikenali sebagai ‘Along’ atau 
ceti haram adalah penagih dadah, 
penjudi, penjenayah diikuti dengan 
penjaja dan peniaga kecil.

Kajian juga mendapati kira-kira 40 
peratus daripada 23,000 pemandu 
teksi di Lembah Kelang terbabit 
menghidupkan kegiatan ceti 
haram ini di samping pekerja biasa 
berpendapatan rendah yang terpaksa 
mencari ‘Along’ ketika terdesak 
memerlukan wang seperti telah jatuh 
sakit atau membeli keperluan sekolah 
anak-anak.

Beliau juga mendapati dua lagi faktor 
yang menyebabkan kegiatan ceti haram 
sukar dihapuskan adalah peruntukan 
undang-undang tidak lengkap dan 
ketinggalan zaman serta Akta Pemberi 
Pinjam Wang 1951 dikuatkuasakan 
Kementerian Perumahan dan Kerajaan 
Tempatan (KPKT) yang mengandungi 
banyak kelemahan.

Dr. Ruzian berkata walau pun 
beberapa peruntukan Akta itu sudah 
dipinda, ia masih tidak memberi 
kuasa yang jelas kepada Bahagian 
Pengawasan dan Penguatkuasaan 

Golongan Perlukan Wang Segera 
Giatkan “Along”
Oleh: Abdul Ghani Nasir

KPKT untuk menyiasat dan 
mendakwa pemegang lesen yang 
melakukan kesalahan.
“Lebih buruk lagi orang yang memberi 
kredit dan yang meminjam didapati 
bersubahat menjalankan urusan. 
Ini menyebabkan setiap kes yang 
dibongkar, terdapat 99 lagi kes yang 
tersembunyi dan sukar disiasat,” kata 
Dr. Ruzian.

Hasil kajiannya itu dihuraikan dalam 
kertas penyelidikannya bertajuk 
“Pinjaman Wang Melalui Ceti Haram: 
Permasalahan dan Cara Mengatasinya 
Dari Perspektif  Undang-Undang Sivil dan 
Islam.”

“Kegiatan ceti haram amat popular 
kerana ia adalah alternatif  sumber 
bantuan wang segera kepada orang 
yang perlukan wang tanpa kekangan 
birokrasi dan syarat ketat yang 
dikenakan bank dan syarikat kewangan 
yang hanya memberi pinjaman kepada 
golongan disahkan layak sahaja.
“Bank dan syarikat kewangan 
memerlukan slip gaji tiga bulan dan 

surat pengakuan majikan serta 
peminjam harus bebas daripada 
tersenarai sebagai orang yang 
bankrap atau disenarai hitam.

“Pemandu teksi dan penjaja serta 
peniaga kecil langsung tidak ada 
dokumen pengesahan pendapatan 
seperti slip gaji.

“Keadaan lebih terhimpit bagi 
golongan yang terlibat dalam 
kegiatan jenayah khususnya tidak 
ada jalan lain malah ceti haram 
sajalah sumber mendapatkan 

wang segera bagi mereka,” kata 
Dr. Ruzian.

Beliau berkata apa yang 
membimbangkan adalah wujudnya 
elemen jenayah, penipuan, penindasan 
melalui faedah yang tinggi selain 
elemen keganasan.

 Malah menurut Institut Pengurusan 
Pembangunan Sosial (MINSOC) 
pendekatan kekerasan dan 
keganasan digunakan oleh Along 
bagi memastikan pembayaran balik 
dilakukan peminjam.

Ada kalanya peminjam yang gagal 
membayar ansuran diheret untuk 
terlibat dalam jenayah seperti 
kes seorang bapa yang terpaksa 
menyerahkan anak gadisnya kepada 
‘Along’ untuk dijadikan pelacur.
MINSOC juga memberi contoh ada 
peminjam dipaksa untuk mengedar 
dadah dan lebih malang lagi ialah kisah 
peminjam yang membunuh diri kerana 
tidak dapat membayar hutang.
Golongan demikian inilah yang 
‘menyuburkan’ kegiatan ceti haram. Dr 

Ruzian berkata kajian oleh Bahagian 
Aduan dan Khidmat Awam MCA, 
mendapati 30 peratus daripada yang 
meminjam dari Along adalah wanita 
iaitu 25 peratus untuk berjudi dan lima 
peratus lagi untuk urusan perniagaan.
Antara kes diadukan melibatkan 
seorang isteri yang meminjam 
RM1,500 saja tetapi setelah gagal 
membayarnya selama dua tahun, beliau 
menghilangkan diri menyebabkan 
suaminya terpaksa menanggung beban 
hutang itu yang sudah pun mencapai 
RM10,000 akibat faedah yang 
dikenakan ‘Along’.

Peminjam wanita yang gagal 
melunaskan bayaran hutang pula 
terdedah kepada eksploitasi seksual 
sehingga selesai semua pinjaman 
mereka.

Ada juga ceti haram menculik anak-
anak peminjam dari sekolah mereka 
seperti yang dilaporkan akhbar berlaku 
di Sekolah Cina Lick Hung, Subang 
Jaya, Selangor.

Mengenai peniaga dan penjaja kecil 
pula, Dr Ruzian menjelaskan kajian 
menunjukkan kira-kira 40 peratus 
daripada 300,000 golongan ini menjadi 
‘pelanggan tetap’ ceti haram kerana 
mereka amat memerlukan modal 
jangka pendek.

“Sebagaimana lebih 9,000 pemandu 
teksi, kumpulan peniaga dan penjaja 
kecil itu terpaksa meminjam daripada 
ceti haram kerana prosedurnya mudah 
berbanding pinjaman daripada bank 
atau MARA (Majlis Amanah Rakyat),” 
katanya.

Perkara ini disahkan oleh Presiden 
Gabungan Persatuan Peniaga dan 
Penjaja Kecil Malaysia, Datuk Muhidan 
Md Nasir dan Presiden Persatuan 
Pengusaha Teksi Lembah Kelang, 
Abdul Razak Aziz.

Dr Ruzian berkata MINSOC telah 
mensenaraikan tiga sebab utama 

peniaga dan penjaja kecil memerlukan 
modal dengan cepat iaitu wujudnya 
permintaan di luar jangkaan yang 
memerlukan modal segera.

 “Peniaga yang mengalami kerugian 
perniagaan tanpa disangka seperti 
penjual ais yang tidak dapat 
menjalankan perniagaannya kerana 
hujan dan modal yang sedia ada sudah 
habis digunakan. Pemandu teksi pula 
kadangkala ditimpa kemalangan dan 
memerlukan wang secepat mungkin 
untuk membaiki kenderaannya,” kata 
beliau.
Kajian beliau juga mendapati peniaga 
dan penjaja kecil tidak perlu pergi 
jauh untuk mendapatkan pinjaman 
kerana ejen-ejen Along sentiasa berada 
di kalangan mereka sendiri dengan 
menjadikan tempat tumpuan seperti 
pasar tani dan pasar malam sebagai 
pusat kegiatan mereka.

Bagi pekerja biasa selain jatuh sakit 
atau terbabit dalam kemalangan, 
mereka turut memerlukan wang segera 
terutama bagi membeli peralatan 
dan buku sekolah ketika permulaan 
penggal persekolahan.

Dalam hubungan ini, Presiden 
Kesatuan Pekerja Malaysia Jafar 
Carrim memberitahu pekerja biasa 
yang bimbang tidak ada wang belanja 
perubatan digalakkan menyertai 
skim insurans. Setiausaha Gabungan 
Persatuan Pengguna Malaysia, 
Marimuthu Nadason berkata kaum 
India adalah pemegang kad kredit 
paling ramai dengan seorang biasanya 
memiliki dua hingga tiga kad.

Mereka ini akan meminjam daripada 
‘Along’ untuk membayar ansuran kad 
kredit “tanpa mengambil kira terlebih 
dahulu kadar faedah pinjaman yang 
dikenakan oleh ceti haram”.
Satu perkara yang amat menonjol 
adalah cara ceti haram menampil diri 
dengan promosi pelbagai insentif  
untuk peminjam. Selain iklan-iklan 
kecil di akhbar, kad kecil dan pelekat 

turut ditampal di tempat-tempat awam 
termasuk tiang jejambat, tiang lampu 
dan kotak perkakas elektrik TNB.
Dengan slogan ringkas dan 
memikat seperti “Wang Tunai 
Segera”, “Pinjaman Ekspress” , 
“Berakhirnya Masalah Kewangan 
Anda” atau “Blacklist pun boleh 
memohon”, iklan kecil ini hanya 
memberikan nombor telefon bimbit 
sahaja.

Ini melanggar peruntukan Seksyen 
13 akta berkenaan kerana iklan 
kecil pun perlu memberikan nama 
pemberi pinjaman, alamat syarikat, 
tarikh perniagaan dibuka, faedah yang 
dikenakan serta maklumat lain yang 
berkaitan.

“Bagaimanapun apa yang semakin 
membimbangkan adalah pemberi 
pinjaman wang tidak berdaftar 
menggunakan nama koperasi 
untuk memberi pinjaman. Apabila 
bakal peminjam mengunjungi 
premis perniagaan termasuk 
diiklankan sebagai koperasi terkenal 
menggunakan nama melambangkan 
keIslaman, pegawai koperasi hanya 
berminat memberi pinjaman dan 
bukannya menggalakkan pengunjung 
menjadi ahli koperasi.

“Kajian mendapati adalah menjadi 
amalan biasa bagi semua koperasi 
memotong sehingga 29 peratus 
terhadap wang yang dipinjamkan 
kalau ada penjamin dan 40 peratus 
tanpa penjamin. Bagi pinjaman 
tanpa penjamin biasanya peminjam 
akan dikehendaki menandatangani 
perjanjian kononnya dia telah membeli 
alat elektrik dari koperasi lain. Selepas 
diluluskan alat tersebut akan dijual 
semula kepada koperasi itu dengan 
potongan harga. Hakikatnya peminjam 
tidak akan menerima sebarang 
alat elektrik tetapi dijanjikan wang 
pinjaman akan diberikan dalam masa 
lima hari,” kata Dr Ruzian.

Ijtihad-Rasullah SAW
2013
Penerbit UKM: Bangi
ISBN 978-967-412-148-8 
(kulit lembut)
97 halaman
RM 20.00
Latifah Abdul Majid
Mohd Nasir Abdul Majid

Persoalan mengenai ijtihad telah banyak dikupas oleh 
sarjana terdahulu dan sekarang untuk menampakkan 

bahawa ijtihad ialah mencurahkan segala kemampuan 
yang ada dalam sesuatu perbuatan. Namun, buku ini 
memberi penumpuan terhadap keistimewaan ijtihad yang 
telah dilakukan oleh Junjungan Besar Rasullah SAW yang 
berfokuskan dari sudut teguran Allah SWT menerusi 
ayat-Nya kepada Rasullah SAW dan perbahasan ulama 
mengenai perkara tersebut.￼

Buku Baru

Pembelian/Pesanan: Kedai Buku Penerbit UKM
Tel: 03-89213138 Emel: penerbit@ukm.my

Diterbitkan oleh Pusat Komunikasi Korporat, Universiti Kebangsaan Malaysia,
Mel-e: pkk@ukm.my   Tel: +603-89215151/+603-89215052   Faks: +603-89214097

Dicetak oleh UKM Holdings Sdn. Bhd.  c  2013 Universiti Kebangsaan Malaysia

Asas Model Pengukuran Rasch-
Pembentukan Skala & Struktur 
Pengukuran
2013
Penerbit UKM: Bangi
ISBN 978-967-412-182-2
(kulit lembut)
105 halaman
RM 25.00
Azrilah Abdul Aziz, Mohd Saidfudin  

Masodi & Azami Zaharim

Buku ini membincangkan pemasalahan awal dalam 
sesuatu kajian bermula daripada pembentukan 

instrumen yang telah disahkan dan jitu sahaja dapat 
memberikan dapatan kajian yang bernilai dan sahih. 
Kaedah ini menunjukkan kepada pembaca bagaimana 
cara pembentukan instrumen yang bersistematik dan 
bertepatan dengan kajian yang ingin dilaksanakan. 

Kritikan Sastera Remaja-Teori dan 
Aplikasi
2013
Penerbit UKM: Bangi
ISBN 978-967-412-117-4 
(kulit lembut)
191 halaman
RM 30.00
Misran Rokimin

Kritikan sastera remaja merupakan satu bidang ilmu 
yang sama penting dengan kritikan sastera dewasa. 

Banyak novel remaja diterbitkan pada setiap tahun, 
namun ia kurang diberi perhatian untuk dikritik secara 
tuntas. Pembaca remaja perlu diasuh pemikiran mereka 
agar dapat meneliti apa yang tersirat dalam sesebuah 
novel, cerpen dan puisi, yang mereka baca. Buku ini 
berhasrat untuk mengisi kekosongan kritikan sastera 
remaja terutama kritikan novel remaja.

Siri Pendidikan Autisme-
Pengajaran Berstruktur
2013
Penerbit UKM: Bangi
ISBN 978-967-412-119-8
(kulit lembut)
159 halaman
RM 30.00
Hasnah Toran, Salmiah Bujang & 
Fadlina Chiri

Dengan meningkatnya kejadian autisme dalam 
kalangan kanak-kanak pada masa kini, ibu bapa 

dan para guru memerlukan pengetahuan dan kemahiran 
untuk mendidik kanak-kanak ini. Namun, di Malaysia 
kesedaran mengenai autisme masih berada di tahap 
yang sangat rendah. Tidak banyak maklumat dan bahan 
mengenai autisme dalam Bahasa Melayu yang boleh 
didapati untuk dijadikan sebagai rujukan.


